
Konflikråd-imut inatsit nr. 467 12. juni 2009-meersoq, tassa pineqaatisseereersimanerup qaangernerani 

pinerlussimasup pinerluffigineqartullu akornanni kiinneqatigiilluni oqaloqatigiissinnaanermut 

siunnersuineq,  Kunngip akuerisaanik Kalaallit Nunaannut atuutilersinneqarsinnaasunngortikkumallugu 

Naalakkersuisut danskit Naalakkersuisuinut isumaqatiginninniarnissaannik peqquneqarnissaannik 

Inatsisartut aalajangiiffigisassaattut siunnersuut. 

(Inatsisartunut ilaasortaq Aleqa Hammond, Nunatta Qitornai) 

(Siullermeerneqarnera) 

 

Inatsisartunut ilaasortamut Aleqa Hammond Nunatta Qitornai qujanaq siunnersuummut 

pingaaruteqarluartumut. 

 

Qularutissaanngilaq immikkut iliuuseqartariaqaratta nunatsinni pinerluttarnerit ikilisarniarlugit. Nunanut 

avannarlernut allanut naleqqiullugu nunatsinni ajoraluartumik sualummik inuit inuunerannut 

ulorianartorsiortitsisumik pinerluttarnerit amerlapput.  

Demokraatit ukiorpassuarni isumaqatiginikuuaat pineqaatissiisarnerit sakkortusisariaqartut aamma suli 

taama isumaqarpugut. Uagutsinnut pingaaruteqarpoq pinerluttut  malugisassagaat kukkuneq 

kinguneqarnerlussinnaasoq. Tassani isumaqarpunga periuserput sallaappallaartoq ilagutiinnarpallaarlunilu. 

 

Taamatulli oqareerlunga Inatsisartunut ilaasortaq Aleqa Hammond isumaqatigaara oqarmat  

kanngunaannartumik pinerlunnerinut amerlaqisunut ikilisaataasinnaasut allat qissimittariaqarigut. 

 

Ilumoorpoq Danmarkimi ukiuni qulinngulersuni konfliktråd misilittarneqarnikuummat, tassani 

pinerluffigineqartoq pinerliisorlu isumaqatigiissaaniartartumik akunnermiliuttulerlugit 

naapitinneqartarlutik.  Danmarkimi iluatsitsisoqarsimarpasippoq aamma tamanna tunngavigalugu 

qularnanngilaq nunatsinni iluatsissinnaassasoq. Nuannaarutigissaqaaralu konfliktrådi ikiorsiullugu inuit 

pinerluffigineqarsimasut ingerlaqqinnissaannut ikiorneqarsinnaasassappata aamma taamatut 

pinerlussimasoq siunissami pinerloqqinnginnissaanut iluaquserneqarsinnaappat. 

 

Tamanna tunngavigalugu inassutigaara siunnersuut Inatsisinut Ataatsimiititaliamut 

ingerlateqqinneqassasoq.  

 


